
Mantri Khouw King Tjong menjaoet: „Gwie Sien siang” poenja perkata'än itoe salah sekali, orang doeloe kala poen ada kata: „aèr kaloek soeda toempah tida boleh terpoengoet kombali,” apa lagi satoe menoesia kaloek soeda meninggal, bagimana ija boleh hidoep kombali?”

Gwie Tien berkata: „Khouw „Sien shè!” saia poenja bitjara tadi ada dengen sa'soenggoe'inja, boekannja kata hendak mendjoestakin pa'adamoe, dari ketjil moela memang kami soeda adjar dari hal ilmoe Dewa, setoedjoe sekali apa njang saia telah itoengin, saia brani tentoeken atawa tanggoeng, njang Baginda Keizer mesti bisa hidoep kombali,” selagi marika itoe beloen habis bolehnja mengomong, sakoenjoeng-koenjoeng dari dalem peti ada soewara keras, kedengeran dari loewar katanja: „lekas boeka!! apa kamoe hendak bikin mati pada koe!”

Sekalian orang-orang itoe pada katakoetan, tiada ada satoe njang brani deket di tempat sitoe, tjoema Tjhie Mo Kong, Gwie Tien, Siok Po dan Oe Tie Kiong, berampat ini memang njang terpertjaija siang malem mendjaga itoe peti mati, serta denger itoe soewara, sigra sama madjoe mendeketin, masing-masing pada pasang koepingnja deket di itoe peti, sembari menanjak: „ada apa Toewankoe? boleh bilang pada hamba? djanyan Toewankoe bikin takoet pada orang-orang sa'isi astana?”

